Lege Interlingua e Apprende su Structura, Capitulo 8
LE CONTAMINATION DEL AER
Le atmosphera del terra es un parte importantissime de nostre systema ecologic. Illo es un medio pro cambiar e equilibrar duo gases essential pro le vita terrestre. Le animales de nostre planeta converte le oxygeno al bioxido de carbon, e le plantas usa le bioxido de carbon pro producer oxygeno.
Nostre plantas e animales morirea sin un quantitate sufficiente de iste gases, e le intercambio de illos inter plantas e animales se ha mantenite in un stato de equilibrio que nunc es menaciate per pollution producite per certe activitates damnose del population mundial human, que se expande a un taxa alarmante.
Le incremento de certe gases e le diminution de alteres menacia le equilibrio ecologic de nostre atmosphera. Alicun gases, como le monoxido de carbon, in concentrationes sufficiente, es un periculo pro le sanitate human. Altere gases es innocue per nostre population ma damnifica nostre ambiente.
Qualque fontes natural pote augmentar le contamination de nostre atmosphera. Nostre vulcanos, pro exemplo, produce le bioxido de sulfure, un agente contaminante producite anque per nostre centrales thermic.
Ma le eruptiones volcanic non es frequente e occurre in regiones pauco numerose de nostre planeta. Nos ha centrales thermic pro generar electricitate in multe regiones de nostre continentes. E comparate a nostre vulcanos, illos emitte un periculose quantitate de iste gas, que se augmenta con le construction de nove centrales thermic pro servir le necessitates del population crescente mundial.
Le secunde causa del contamination atmospheric es le substantias create de un maniera artificial que se libera a in le aer. Iste particulos e gases pote esser multo damnificante proque le natura non ha medios pro eliminar los facilemente.
Nostre processos industrial combure multe hydrocarbones in le forma de petroleo o de carbon. Iste combustion libera al atmosphera le bioxido de carbon. Iste gas es innocue pro nos e le altere animales del terra, ma in le atmosphera illo retene le calor. Cata anno in omne le mundo on combure milles de milliones de tonnas de combustibiles fossile, e le bioxido de carbon liberate per iste combustion poterea causar un cambio climatic a scala mundial.
Quando on combure combustibiles fossile, on anque libera altere gases contaminante, como le bioxido de sulfure e le oxidos de nitrogeno. Le pluvia acide se forma ex iste gases, e plus que 35% de illos es productos del combustion de hydrocarbones.
Le fusion de metales anque emitte metales pesante. Iste processos industrial pote producer plumbo, cadmio, e nickel, tres metales nocive al sanitate human. Le plumbo damnifica le systema nerviose e causa deficientias psychic in nostre infantes. Nostre automobiles que combure gasolina con plumbo anque libera particulas de iste metal. Felicemente, multe paises ha eliminate le uso de iste forma de gasolina nocive.

Le Nebulo Toxic:

Iste forma de contamination atmospheric se trova in multe urbes, de Bombay, India, usque Benxi, China, un urbe exceptionalmente contaminate que a vices non appare in le photographias de nostre satellites proque sovente illo es coperite per un spisse nube immunde.
Le nebula toxic se forma ex un mixtura de contaminantes como le oxido de nitrogeno e de sulfure, le monoxido de carbon, e altere gases liberate per fabricas urban, automobiles, e centrales thermic.
Alicunes ex iste gases pote producer irritation in le oculos, maladias pulmonar, e etiam diverse tipos de cancere. Iste gases anque pote combinar se pro producer nove formas periculose de contamination.
Il ha duo classes de nebula toxic: Le prime se produce per le combination de residuos domestic de estufas e furnos cuje fumo se combina con le contamination industrial. Le altere classe es le nebula toxic photochimic, producite principalmente per le gases liberate per nostre automobiles. Ventos atmospheric anque pote portar le nebula toxic urban a areas rural e sylvestre, damnificante recoltas, arbores, e animales domestic e feral.

NOTAS STRUCTURAL

Commentarios sur le componente syntactic

del grammatica de interlingua

Parte 3

Un exploration con commentos explicatori de un proposition bastante elaborate de interlingua, comenciante con le syntagmas le plus simple:

In iste section nos va explorar como un serie de questiones pote elicitar omne le syntagmas de un proposition bastante elaborate e explicar lor relation con altere syntagmas. Ecce le proposition que nos va examinar:

Alicun historicos crede que le Revolution Industrial (que comenciava con le invention del machina de vapor, que James Watt inventava al fin del seculo XVIII e que on perfectionava durante le seculo XIX) esseva le evento le plus importante in le historia human—mesmo plus importante que le revolution agricole.

Le prime question identifica lo que nos va discuter:

Que va nos discuter? Un revolution.

>>> Nos va discuter un revolution.

Le proxime question identifica le revolution un pauco plus exactemente:

Que typo de revolution? Un revolution que esseva importante.

>>> Nos va discuter un revolution que esseva importante.

>>> Nos va discuter un revolution importante.

Iste question identifica le nomine del revolution:

Qual esseva le nomine de iste revolution? Le Revolution Industrial. 

>>> Iste revolution esseva le Revolution Industrial.

Iste question establi que le Revolution Industrial esseva un evento.

Esque le Revolution Industrial esseva un evento? Si, le Revolution Industrial esseva un evento.

>>> Le Revolution Industrial esseva un evento.

Iste question establi que le Revolution Industrial esseva importante:

Esque le Revolution Industrial esseva importante? Si, le Revolution Industrial esseva importante.

>>> Le Revolution Industrial esseva importante.

>>> Le Revolution Industrial esseva un even​to importante.

Iste question establi le contexto del importantia del Revolution Industrial:

In que esseva importante le Revolution Industrial? In le historia human.

>>> Le Revolution Industrial esseva un evento importante in le historia human.
Iste question elicita le origine del Revolution Industrial:

Con que comenciava Le Revolution Industrial? Con un invention importante.

>>> Le Revolution Industrial comenciava con un invention. Iste invention esseva importante.

>>> Le Revolution Industrial comenciava con un invention que esseva importante.

>>> Le Revolution Industrial comenciava con un invention importante.
Iste question elicita le nomine del invention importante:

Con que/qual invention comenciava iste revolution? Con le invention del machina del vapor.

>>> Iste revolution comenciava con le invention del machina de vapor.

>>> Le Revolution Industrial comenciava con le invention del machina de vapor.

Iste question elicita le identification del inventor del machina de vapor:

Qui inventava le machina de vapor? James Watt.

>>> James Watt inventava le machina de vapor.

Iste question identifica quando James Watt inventava le machina de vapor:

Quando inventava James Watt le machina de vapor? Al fin del seculo XVIII.

>>> James Watt inventava le machina de vapor al fin del seculo XVIII.

Iste question identifica le periodo del evolution e perfection del machina de vapor:

Quando es que on perfectionava le machina de vapor? Durante le seculo XIX.

>>> On perfectionava le machina de vapor durante le seculo XIX.

Iste question establi le origine temporal del Revolution Industrial e le agente que lo faceva comenciar:

Con que comenciava lel Revolution Industrial? Con le invention del machina de vapor, que James Watt inventava al fin del seculo XVIII e que on perfectionava durante le seculo XIX.

>>> Le Revolution Industrial comenciava con le invention del machina de vapor, que James Watt inventava al fin del seculo XVIII e que on perfectionava durante le seculo XIX.

Iste question identifica le origine temporal del Revolution Industrial:

Quando comenciava le Revolution Industrial? Con le invention del machina de vapor, que James Watt inventava al fin del seculo XVIII e que on perfectionava durante le seculo XIX.

>>> Le Revolution Industrial comenciava con le invention del machina de vapor, que James Watt inventava al fin del seculo XVIII e que on perfectionava durante le seculo XIX.

Iste question identifica le personas qui crede que le Revolution Industrial esseva plus importante que le Revolution Agricole:

Qui crede que iste revolution esseva plus importante que le Revolution Agricole? Alicun historicos.

>>> Alicun historicos crede que iste revolution esseva plus importante que le Revolution Agricole. 

Iste question identifica le personas qui crede que le Revolution Industrial esseva le revolution le plus importante in le historia human:

Qui crede que iste revolution esseva le revolution le plus importante in le historia human? Alicun historicos.

>>> Alicun historicos crede que iste revolution esseva le evento le plus importante in le historia human.

Iste question identifica le personas qui crede que le Revolution Industrial esseva mesmo plus importante que le Revolution Agricole.

Qui crede que le Revolution Industrial esseva mesmo plus importante que le Revolution Agricole? Alicun historicos.
>>> Alicun historicos crede que iste revolution esseva le evento le plus importante in le historia human—mesmo plus importante que le revolution agricole.

Iste question explica lo que crede alicun historicos sur le Revolution Industrial e indica quando illo comenciava.

Que crede alicun historicos sur le Revolution Industrial, e quando comenciava illo?

>>> Alicun historicos crede que le Revolution Industrial (que comenciava con le invention del machina de vapor, que James Watt inventava al fin del seculo XVIII e que on perfectionava durante le seculo XIX) esseva le evento le plus importante in le historia human—mesmo plus importante que le revolution agricole. 

